Алдыңа келсе, әділдігіңді аяма...

Ақтық – әділдік. Әділдік – тазалық пен пәк көңілдің тізгіні. Қарапайым мінезді көркем етер бір ұшқын. Бойында әділдігі бар жан, өмірден өз орнын сөзсіз табары анық. Адам мен қоғам қалыптасуының негізін де осы әділдік құрайды деп толық айта аламыз. Ұлы Абай атамыздың да өмір жолы мен билік арасындағы тартысты сәттері, осынау бір қазақ қоғамынан шыққан тұлғалардың қанында әділеттілік барын ашық көрсетеді. «Кім де кімнің әділеттілігі жоқ болатын болса, оның ұяты да жоқ»,- деген ұлы ойшылдың жалынды сөздері бүгінгі біздің қоғамның рухты ұранына айналғандай. Абай Құнанбайұлы атамыз айтқандай, өн бойымыздағы осынау бір қасиетімізді сақтап қалсақ, адами құндылығымыздың, ар-ұжан, халық алдындағы ұятымыздың жоғары болғандығы. 
Әділдік – тура жол мен ізгіліктің іргетасы. Өнегелі өмір мен жарқын болашақтың кепілі. Әділеттілігі бар қоғамда – теңдік орнайтыны сөзсіз. 
«Би –түзу, билік- әділ болсын[1, 19]»,-деген Әлейхан Бөкейханов атамыздың да нақылы ел билеу ісіне мол азық. Жоғарыда айтып өткендей, билігі бар би- әділ болса, жер бетіне теңдік пен тыныштық орнайды. Теңдік бар жерде - бірлік, бірлік бар жердің болашағы жарқын, өткені де өнегеге толы болары сөзсіз. Сонымен қатар, Ә.Бөкейханов атамыздың: «Әділдік жоқ жұртта береке - бірлік болмайды[1, 21]»,- деуі біздің аталған сөзімізге дәлел.
Анығында, қазақ қоғамында әділеттілік тақырыбына қалам тербемеген, ақын, жазушы, ойшыл кем де кем. Даналарымыздың жүріп өткен тарих тереңіне бойлар болсақ, олардың әрқайсысыларының жазбаларынан әділдік сөзін көреріміз анық. Соның ішінде, қазақ халқының ұлы ұстазына айналған тұлға – Ыбырай Алтынсарин атамызды «әділдіктің ақ туын тізгіндеуші» деп бекер атамаған болар едік. Өзінің ағартушылық, жазушылық, ақындық одан да өзге қабілеттерімен танылған тұлғаның әділдік - ақтық жолында ақырғы демі қалғанша күркескенін насихаттағымыз келеді. Ұлы даламыздың ұстазы бола білген данамыз, ел игілігі үшін ерен еңбек еткен күрескер. Халықты білім жолына шақыруы, әділдікті үйретуі аса бір дарындылықтың белгісі емес пе?! Қазақтың көрнекті ағартушысы, жаңашыл педагог – өз заманының ақылды ойшылы һәм ірі қоғам қайраткері болған тұлғаның тартысты өмірі осы әділдік жолымен тікелей байланысты. Халқын өркениетті елдерінің қатарына қосуды армандаған, қарапайым қара қазақтан шыққан тұлғаның бұл ерлігі бүгінге дейін ұмытылмайды, әрі қазақ тарихының сахнасынан еш уақытта да өшпек емес. 
Кел, балалар, оқылық!...
Оқысаңыз балалар, 
Тілегенің алдыңнан,
Іздемей –ақ табылар!,- деп жас ұрпақтың санасын оятуда орасан еңбек атқарған дарынды тұлғаның даналық сөздері де мол. Қазақ жастарын оқу-білімге шақырып, еліне төнген әділетсіздіктің аузын алауыздықтау барысында да жасаған еңбектері мол. Өз ұлтының жастары оқу-білімге құштар болатынына сенген тұлға, алдағы уақытта әділдіктің боларын ақылмен болжағандай.  «Алдыңа келсе, әділдігіңді аяма[2]»,- деген насихатты, әсерлі сөздері де қазақ қоғамының жастарына әдемі жеткізілгендей. Балалар әдебиетіне ерекше көңіл бөлген ағартушының  жазып қалдырған осы бағыттағы шығармалары көпке аян. Қысқа әрі нұсқа етіп жарыққа шыққан туындылардың топтамасымен бүгінгі ұрпақ сусындап жүр. Әңгімелерінің мәні мен мағынасы, тек балаларға ғана емес, көпшілік халыққа ақыл мен нақыл негізінде де жазылған. Тілі жеңіл, өнегесі мол. Өз шығармаларында тазалықты, ар-намысты, әділдікті ту еткен дарын осы жазушылық еңбегі арқылы да балаларды, орта буын өкілдерін әдебиетке қызықтырып, әрі тәрбиелеп отырды.  
Ыбырай атамыздың көптеген туындылары – әділдік аясында жарық көрген. Жоғарыда айтып өткен қанатты сөздеріне мысал ретінде «Хусейн қазының басынан өткен хикаясы» туралы әңгімесін алып талдауға болады. Әңгіменің атауы – Әділдік. Оқиға барысы, екі қайыршының қазының үйіне келіп тіленіп, жылап-сықтауынан бастау алады. Десе де, бай-қуатты адамның оларды менсінбестен қабақ шытқаны әңгімеге арқау. Бір емес, екі рет қазының қаһарына ұшыраған қайыршылар әңгіме соңында әділдік жайында сөз етеді. Жазушы осы әңгімені қорытындылай келгенде өзінің сөзге деген шеберлілігін ерекше көрсетеді. Неге десеңіз, екі қайыршы да халықтың қамын ойлаған билік басындағы патша мен уәзір болып шығады. Сондай-ақ, патша мен уәзірдің ақылдылығы Хусейн қазыға тағы да бір мүмкіндік беруінде болып тұр. Ал сөз соңында:
-Қазы!Мен сені қазы қойғанымда жұртқа қайырлы, байға, жарлыға бірдей, ақ-сарағат би болар ма екен, деп үміт етіп едім, бұл жаңылысыма тобы қылдым[3, 203],- деген қатарлары-ақ әділдіктің ақ туы адамдарды бөле-жармауда екенін түсіндіргендей. 
Би-шешендеріміз айтып өткеніндей:
 «Әділ биі болмаса – бірлігі кеткен ел ғаріп, қадірін елі білмесе – қайратты туған ер ғаріп». Осынау бір сөздердің астарына мән беретін болсақ, ел бірлігі мен бекемдігін сақтау барысында барынша әділеттілікті бойымызға ту етіп, ел үшін өмірге келген ұлы тұлғаларымыздың өр тұлғасын ұрпаққа одан әрі дәріптеу біздің перзенттік борышымыз екенін тек сөз жүзінде айтумен ғана шектелмей, нағыз осы бағытта жұмыла жұмыс жасаудың заманы қазір. Қайратты туған ерлердің қасиетін сақтап, нақылдарымен сусындау –  мәдени-рухани дамуымыздың басты көзі. Сондықтан да, жас ұрпақ санасына ұлы тұлғаларымыздың әділдік жолында айтып өткен нақылдары мен көрсетіп өткен өнегелі өмірлерін дәріптеу - ел экономикасының жақсаруына һәм саналы да сауатты ұрпақтардың көптеп өсуіне негіз болады.

